
Riżoluzzjoni tal-Parlament Ewropew dwar theddid globali għad-dritt għall-abort: il-
possibbiltà li l-Qorti Suprema tirrevoka d-dritt għall-abort fl-Istati Uniti
(2022/2665(RSP))

Il-Parlament Ewropew,

– wara li kkunsidra l-Artikolu 168(7) tat-Trattat dwar il-Funzjonament tal-Unjoni 
Ewropea, li jafferma li l-azzjoni tal-Unjoni "għandha tirrispetta bis-sħiħ...ir-
responsabbiltajiet tal-Istati Membri fir-rigward tad-definizzjoni tal-politika tas-saħħa 
tagħhom, kif ukoll l-organizzazzjoni u l-għoti ta' servizzi tas-saħħa u tal-kura medika",

– wara li kkunsidra d-Dikjarazzjoni Universali tad-Drittijiet tal-Bniedem (UDHR), 
ipproklamata mill-Assemblea Ġenerali tan-Nazzjonijiet Uniti fl-10 ta' Diċembru 1948, 
li fl-Artikolu 3 tagħha tiddikjara li "kulħadd għandu d-dritt għall-ħajja, il-libertà u s-
sigurtà tal-persuna" u fl-Artikolu 18 li "kulħadd għandu d-dritt għal-libertà tal-ħsieb, tal-
kuxjenza u tar-reliġjon",

– wara li kkunsidra d-Dikjarazzjoni tal-Konvenzjoni tan-Nazzjonijiet Uniti dwar id-
Drittijiet tat-Tfal tal-20 ta' Novembru 1989, li tiddikjara fil-Preambolu tagħha li "t-tfal 
jeħtieġu salvagwardji u kura speċjali, inkluża protezzjoni legali xierqa, kemm qabel kif 
ukoll wara t-twelid",

– wara li kkunsidra l-Artikolu 10 tal-Karta tad-Drittijiet Fundamentali tal-Unjoni 
Ewropea, li jiddikjara li "kull persuna għandha d-dritt għal-libertà tal-ħsieb, tal-
kuxjenza u tar-reliġjon", u li "d-dritt għall-oġġezzjoni tal-kuxjenza huwa rikonoxxut, 
skont il-liġijiet nazzjonali li jirregolaw l-eżerċizzju ta' dan id-dritt",

– wara li kkunsidra l-Konvenzjoni tal-Kunsill tal-Ewropa għall-protezzjoni tad-Drittijiet 
tal-Bniedem u tad-Dinjità tal-Bniedem fir-rigward tal-Applikazzjoni tal-Bijoloġija u l-
Mediċina, li fl-Artikolu 4 tagħha tipprevedi l-obbligi professjonali u l-istandards ta' 
kondotta, li "kull intervent fil-qasam tas-saħħa, inkluża r-riċerka, għandu jitwettaq skont 
l-obbligi u l-istandards professjonali rilevanti",

– wara li kkunsidra r-riżoluzzjoni tiegħu tal-10 ta' Diċembru 2013 dwar is-Saħħa u d-
Drittijiet Sesswali u Riproduttivi1,

– wara li kkunsidra l-Artikolu 132(2) tar-Regoli ta' Proċedura tiegħu,

A. billi l-formulazzjoni u l-implimentazzjoni ta' politiki relatati mas-saħħa u l-edukazzjoni 
sesswali, ir-riproduzzjoni u l-abort jaqgħu esklużivament taħt il-kompetenza leġiżlattiva 
tal-Istati Membri;

B. billi l-ħajja għandha valur assolut u soċjetà b'saħħitha tirrikonoxxi dan il-valur;

C. billi l-bnedmin huma mogħnija b'awtosensibilizzazzjoni, li tagħmilhom traxxendenti u 

1 ĠU C 468, 15.12.2016, p. 66.

kurjużi dwar is-sinifikat tal-ħajja;

D. billi d-dinjità hija inerenti għall-kundizzjoni umana u m'għandha qatt titqiegħed 
f'diskussjoni;

E. billi persuna u l-ħajja tagħha huma għan fihom infushom, u d-difiża ta' din il-ħajja ma 
tista' tkun soġġetta għall-ebda kundizzjoni;

F. billi biex ikun hemm libertà deċiżjonali, jeħtieġ li l-verità u r-realtà jiġu rikonoxxuti 
sabiex jiġi evitat kwalunkwe qerq;

G. billi l-bnedmin jeħtieġu jagħmlu użu tajjeb tal-libertà tagħhom u jeżerċitawha biex 
jiksbu l-ġid għalihom infushom u għall-oħrajn;

H. billi l-Artikolu 35 tal-Karta Fundamentali tad-Drittijiet tal-Bniedem jiggarantixxi d-dritt 
ta' kull persuna għal kura tas-saħħa preventiva u li tibbenefika minn kura tas-saħħa 
skont il-kundizzjonijiet stabbiliti mil-liġijiet nazzjonali li jiggarantixxu livell għoli ta' 
protezzjoni tas-saħħa tal-bniedem;

I. billi l-abort huwa t-tmiem tal-ħajja fil-ġuf ta' omm;

1. Jinnota li l-Unjoni Ewropea m'għandha l-ebda kompetenza biex tiżviluppa u 
timplimenta politiki relatati mas-saħħa u l-edukazzjoni sesswali, ir-riproduzzjoni u l-
abort fil-livell nazzjonali jew internazzjonali;

2. Jinnota li l-aċċess għall-abort mhuwiex rikonoxxut bħala dritt tal-bniedem skont id-dritt 
internazzjonali, l-UDHR, it-trattati rilevanti jew il-ġurisprudenza tal-Qorti Ewropea tad-
Drittijiet tal-Bniedem u tal-Qorti tal-Ġustizzja tal-Unjoni Ewropea;

3. Jissottolinja li l-abort qatt ma jista' jitqies bħala dritt tal-bniedem għaliex jikser l-istess 
bażi tad-drittijiet tal-bniedem u jmur kontra n-natura umana nnifisha;

4. Iqis li kemm il-ħajja kif ukoll is-saħħa huma oġġetti invjolabbli u inaljenabbli li huma l-
bażi u l-garanzija għall-eżerċizzju tad-drittijiet tal-bniedem;

5. Jinnota li l-ħajja tal-bniedem għandha valur infinit u trid tiġi mgħożża; jirrimarka li 
għandna responsabbiltà naturali li nieħdu ħsieb il-ħajja u li nipproteġuha minn 
kwalunkwe forma ta' aggressjoni jew ksur tad-dinjità tagħha;

6. Jinnota li t-terminazzjoni ta' tqala li għadha għaddejja tneħħi l-possibbiltà tat-twelid ta' 
persuna unika u irripetibbli;

7. Jafferma li kwalunkwe tip ta' vjolenza u ċaħda tal-libertà jikkostitwixxu attakk fuq il-
libertà u d-dinjità tal-bniedem;

8. Ifakkar li n-"nasciturus" (it-tarbija fil-ġuf) tikseb protezzjoni legali speċifika fiċ-
ċirkostanzi kollha li jistgħu jkunu favorevoli għaliha bl-assimilazzjoni tal-istatus tagħha 
ma' dak ta' tarbija tat-twelid;

9. Ifakkar fid-dritt tan-nisa tqal li jirċievu kunsiderazzjoni u trattament xierqa b'appoġġ 
għas-sitwazzjoni fraġli li jinsabu fiha;

10. Jirrimarka li l-ħajja fil-ġuf hija delikata u tista' teħtieġ il-kura speċjali tal-omm;

11. Jirrimarka li l-libertà ta' deċiżjoni tinkiser meta mara tqila ma jkollhiex informazzjoni 
oġġettiva, veritiera u kompluta dwar it-tqala tagħha f'kull ħin;

12. Jirrimarka li l-awtonomija ta' pazjent trid tikkonforma mal-protezzjoni tas-sikurezza 
fiżika tal-omm u t-tarbija u tal-ħajja tagħhom stess;

13. Ifakkar li l-eżerċizzju xieraq tal-libertà jimplika d-difiża tal-aktar persuni mhux protetti 
u fraġli, u li jeħtieġ li jikkonforma mal-ġid u l-verità;

14. Ifakkar fid-dritt ta' kull mara tqila li tirċievi kura medika f'waqtha biex jiġi żgurat livell 
għoli ta' protezzjoni ta' saħħitha u tat-tarbija tagħha;

15. Ifakkar li xi nisa tqal jistgħu jsibu ruħhom f'sitwazzjoni mingħajr għajnuna, fatt li 
jimplika li l-Istati Membri għandhom l-obbligu li jipprovdu appoġġ ekonomiku, soċjali 
u psikoloġiku u jimplimentaw miżuri ta' assistenza;

16. Jitlob li tiġi rikonoxxuta l-assistenza pprovduta mill-istituzzjonijiet li joffru appoġġ lin-
nisa tqal;

17. Ifakkar li hemm drittijiet u dmirijiet li jaqgħu fuq il-figura tal-missier kif ukoll fuq il-
figura tal-omm peress li għandhom responsabbiltà inevitabbli mit-tqala, matul l-infanzja 
u hekk kif it-tfal jikbru u jimmaturaw;

18. Jirrimarka li kwalunkwe limitazzjoni fuq in-numru tat-tfal tmur kontra d-dritt għall-
ħajja minqux fil-leġiżlazzjoni dwar id-drittijiet tal-bniedem u hija fundamentali għall-
istat tad-dritt demokratiku;

19. Ifakkar li l-isterilizzazzjoni furzata tikser id-dinjità tan-nisa u hija att ta' aggressjoni 
skont l-Artikolu 7 tal-Istatut ta' Ruma tal-Qorti Kriminali Internazzjonali;

20. Ifakkar li l-abort furzat huwa ksur tad-drittijiet fundamentali li għandu jiġi kkundannat u 
mħarrek pubblikament;

21. Jitlob dikjarazzjoni li l-abort selettiv tal-bniet mhuwiex aċċettabbli, jikkostitwixxi 
diskriminazzjoni abbażi tas-sess u jrid jiġi miċħud kompletament;

22. Jinnota li l-ommijiet li t-trabi tagħhom jista' jkollhom xi tip ta' malformazzjoni jew 
limitazzjoni fiżika jew bijoloġika spiss jiġu mħeġġa jkollhom aborti, li jista' jwassal 
biex huma jiġu rifjutati mis-soċjetà;

23. Jitlob li jiġi rikonoxxut il-fatt li wara abort hemm nisa li jsofru ħsara psikoloġika u 
rimors, meta ma jkunx sar b'mod liberu, konxju u responsabbli minħabba nuqqas ta' 
edukazzjoni u informazzjoni;

24. Iħeġġeġ lill-Istati Membri jirrikjedu l-kunsens formali tal-ġenituri meta minorenni jkunu 
qegħdin jikkunsidraw abort, peress li huma għandhom responsabbiltà għall-kura u l-
edukazzjoni tagħhom;

25. Iħeġġeġ lill-Istati Membri jkunu konxji li hemm kampanji kontra t-tqala li jiskreditaw 

aspetti tal-maternità u jistgħu jinfluwenzaw b'mod negattiv l-għażliet tal-ħajja tan-nies;

26. Jitlob li jkun hemm sensibilizzazzjoni dwar il-pressjoni li tista' tiġi eżerċitata fuq mara 
tqila mill-ambjent emozzjonali, familjari u soċjali fejn hija tista' tiġi sfurzata li jkollha 
abort, li jikkundizzjona l-libertà ta' deċiżjoni tagħha;

27. Jinnota li d-dritt għall-oġġezzjoni tal-kuxjenza għall-professjonisti tas-saħħa huwa dritt 
fundamentali u essenzjali fil-kura medika u li qatt m'għandhom jiġu sfurzati jew 
jitpoġġew taħt pressjoni biex jaġixxu kontra l-etika medika professjonali;

28. Ifakkar li l-proposta jew it-theddida ripetuta ta' abort tirrappreżenta attakk fuq il-libertà 
tal-kuxjenza u deċiżjonali tan-nisa;

29. Jirrimarka li l-libertà tal-kuxjenza trid tiġi rispettata, u li n-nies iridu jkunu liberi li 
jesprimu ideat, opinjonijiet u twemmin differenti;

30. Jikkundanna l-fatt li fid-diskors politiku u soċjali teżisti ċensura ta' ċerti opinjonijiet fid-
difiża tal-ħajja;

31. Jisħaq fuq il-fatt li l-formulazzjoni u l-implimentazzjoni tal-politiki dwar l-edukazzjoni 
sesswali fl-iskejjel jaqgħu taħt il-kompetenza esklużiva tal-Istati Membri, u li dawn il-
politiki għandhom dejjem jirrispettaw ir-responsabbiltà tal-ġenituri;

32. Ifakkar li sa mill-aktar stat embrijonali bikri tagħha, tarbija tista' ssofri bħala riżultat ta' 
kwalunkwe tip ta' interferenza jew aggressjoni matul l-iżvilupp ġestazzjonali naturali 
tagħha;

33. Jinnota l-ħtieġa li jiġi analizzat l-effett fuq is-soċjetà tagħna tal-legalizzazzjoni ta' 
prattiki li jmorru kontra d-difiża tal-ħajja;

34. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, 
lill-Kummissjoni, lill-gvernijiet u lill-parlamenti tal-Istati Membri, lill-Aġenzija tal-
Unjoni Ewropea għad-Drittijiet Fundamentali u lis-Segretarju Ġenerali tan-Nazzjonijiet 
Uniti.


